Ғани Мұратбаев атындағы 

                               Жетісай гуманитарлық техникалық колледжі 


                                              Молдадосова ШолпанЕсенбековна

                                                                     Қазақ тілі мен әдебиеті  пәнінің оқытушысы


Қазақ тілін оқытуды жетілдіруде ойын сабаққа негізделіп жүргізілген сабақтың маңызы ерекше. Қазақ тілі сабақтарында студенттің сабаққа қызығушылығын, белсенділігін арттыруда, шығармашылық қабілетті дамытуда өте тиімді екендігі мәлім. Шәкірт белсенділігі ойын үстінде танылып, ойынға бар ынтасымен беріліп, терең дағды мен шеберлікті меңгереді. Алға қоя білуге төселеді, білгенін соған жұмсайды. Ойынға үнемі, белгілі бір уақыттарда жүзеге асырылып, сабақ кезеңдерінде нұқсан келмейтіндей жымдасып жатуын көздеймін. Ойынның ой дамытатынын ескере отырып, сабақтың мақсаты мен мазмұнына қарай ойын түрін іріктеп, оны жүргізе білу мұғалімнен асқан шеберлікті қажет етеді. Ойынның түрі де көп, оны сабақтың барлық типтерінде , сабақтың барысында, аяғында да ойнатуға болады. әртүрлі іскерлік ойындарды. Мысалы: рольдік ойын, грамматикалық ойын, ұлттық ойын түрлерін сабақтарыма кіргізіп жүрмін. Төменде «Сан есім категориясын қайталау» тақырыбы бойынша өткізілген сабақтың үлгі-жоспарын ұсынып отырмын.
І
Сабақтың тақырыбы: Сан есім категориясын қайталау.
ІІ
Сабақтың мақсаты:

а) Сан есім туралы, сан есімнің лексика-грамматикалық топтары, морфологиялық өзгешелігі мен синтаксистік қызметі жайында алған білімін еске түсіру.


ә) Студенттерге эстетикалық тәрбие беру, адамгершілікке, ұйымшылдыққа, достыққа, көпшіл бола білуге жетелеу.


б)  Ойлау қабілеттерін, тіл байлықтарын, түрлі іскерлік ойын түрлері арқылы тапқырлық, ізденімпаздық қасиеттерін қалыптастыру.

ІІІ
Сабақтың көрнекілігі: Кесте, тірексызба, буклет, карточка ,
интерактивті тақта,ноутбук,флипчарт, маркерлер, тақта, стикерлер  т.б.
ІҮ
Сабақтың әдісі: Әңгіме, түсіндіру, сұрақ-жауап, көрнекілікпен жұмыс, мәтінмен жұмыс т.б.

Ү
Пайдаланылған әдебиеттер: А. Ысқақов Қазіргі қазақ тілі. А., 1991 ж. 
ҮІ
Сабақтың барысы: 
1. Ұйымдастыру кезеңі






2. Өткенді еске түсіру






3. Үй тапсырмасын сұрау






4. Сабақты ойын түрлері арқылы түсіндіру, бекіту

І  Карточкамен жұмыс

Өткен сабақты еске түсіру мақсатында карточкамен жұмыс істейміз. 10 карточка үлестіремін.

№1 үлгі


а) Көп нүктенің орнына тиісті сан есімді қойып жаз

Мұтқан атын жегіп,... шақырымдай шыққанда, қарсы алдынан боран соға бастады.


ә) ...күн бойы толассыз соққан ақ дүлей Қоспанда отбасынан, мекен еткен дүниесінен үзіп алып, еліз жапанға айдап кетті.

ІІ  Ұлттық ойын

Студенттер «Мұрагер», «Құлагер», «Сұңқар»  болып үш топқа бөлінеді. Жарыс үстінде мақал-мәтел, жаңылтпаш, жұмбақтарды шешеді, ішінен сан есімді табады.

Мақал-мәтелдер
1. Бір елі ауызға, екі елі қақпақ.

2. Алтау ала болса, ауыздағы кетеді. Төртеу түгел болса, төбедегі келеді.

3. Мың мәртебе тыңдап, бір-ақ айт, ісің бітсе, үйіңе қайт.

4. Ағайын алтау, ана біреу.
Жұмбақтар
1. Үш қазық, екі желі, тоғыз ноқта

Теңселіп, тербеледі адам соқса

Шешен тіл, сөзге жүйрік болғанымен

Не пайда, үндемейді адам жоқта  (Домбыра)

2. Төрт тесіктен өткен не,

Қадап оны кеткен не?  (Түйме, ине)
3. Бір түйе ботасы жоқ құр боздайды,

Аяғын анда-санда бір қозғайды.

Аяғын анда-санда қозғаса да,

Ұшқан құс, жүгірген аң бір озбайды. (Жыл он екі ай)

4. Екі айнасы бар,
Екі найзасы бар,

Төрт сылдырмағы бар,

Бір шыбыртқысы бар. (Сиыр)

Жаңылтпаштар 
1. Төбесі төбе төрт бөрік,

Төртеуі де көк бөрік

2. Есет атам ет асатар,

Ет асатса бес асатар

3. Қырық құрықтың

Сырық қырықтың

4. Бес түп алма бес алғандікі

Төрт түп алма төрт алғандікі

ІІІ Жұмбақ сандардың мағынасын түсіндіремін.

Үш, төрт, бес, жеті, тоғыз, он екі сандары.
«Дүниеде бір ағаш бар түбі жуан, он екі ұл, алпыс екі қыз бір күн туған» (Он екі мүше)
Мұндағы «12» ұл – «он екі мүше», «62» қыз – «алпыс екі тамыр» (алпыс екі  мүшеге тараған тамыр), ал «ағаш» адам.


Төрт мүше (екі аяқ, екі қол), жеті мүше тәрізді он екі мүше адамның дене бітіміне байланысты айтылады. әлі күнге дейін қариялар алыстан келген ер азаматтармен «он екі мүшең аман ба? Төрт мүшең түгел оралдың ба?» - деп амандасып жатады.


Он екі саны қандай мүшелерді білдіретіндігі қазіргі кезде ұмыт бола бастады. Ал ел ішіндегі қария кісілердің он екі мүшені санамалап айтудың бір нұсқасы мына тәрізді: бас (1), омыртқа (1), жамбас (2), жауырын (2), тоқпан жілік (2), асық жілік (2), қары жілік (2).


Он екіде бір нұсқасы жоқ: он екіде бір гүлі ашылмаған тәрізде сөз орамдары әуелде он екі мүшеге қатысты айтылған. Бастапқыда бұлар он екі мүшеде бір нұсқасы жоқ: он екі мүшеде бір гүлі ашылмаған тәрізді толық күйде қолданыла келіп, «мүше» сөзін түсіріп айтуға байланысты ықшамдалған. Мысалы «сексен жасқа толды» дегендегі «сексенге толды» деп жинақты түрде қолдана береміз.


Тоғыз беру. Қазақтың байырғы тұрмыс-салтына байланысты қалыптасқан сөз тіркесі. әуелде тоғыз беру тіркесі тоғыз затқа қатысты пайда болғаны еш күмән туғызбайды. әсіресе бұрынғы жыр-өлеңдерде, ертегі, аңыз-әңгімелерден тоғыз беру салтының әр қилы жағдайларын кездестіріп отырамыз. Тіпті қазақтың байырғы салт дәстүрінде тоғыздың «араласпайтын» жері жоқ тәрізді. Бірақ тоғыз берудің өз жолы, өз жүйесі бар. Тоғыз қадірлі қонаққа, сыйлы кісіге сый-құрмет жолымен беріледі.


Апалар мұны ешкім көрмес пайда,


Ойланбай іс қыласың осындайда.


Бір тоғыз сәлемдеме бердіңіз-ақ


Келген адам сый-сияпат жолы қайда? («Қозы Көрпеш – Баян Сұлу»)

Бес жақсы – тоғыз беру салтына қатысты айтылатын тұрақты сөз тіркесі. Үш тоғыздың ішінде бес жақсы болуы шарт. Сол бес жақсыға жанды тоғыздан қара нар, емшігі тұтам бие (не қазанат) жансызда қолы кілем, алмас қылыш (не түзу мылтық), тәуір киім (қымбат ішік, жібек шапан т.б.) жатады.


Төрт тұрман – тілімізде төрт тұрманы түгел, тәрізді тұрақты сөз орамдары бар. Бұл фразеологизм қазіргі кезде «ешнәрсеге мұқтаж емес деген» мағынаны білдіреді. Төрт тұрманың ертектегі мағынасы басқашалау. Байырғы кезде ел қорғаған батырдың алдымен төрт тұрманы болуы керек. Атақты Шернияз ақын:


Сағынам ауызға алсам Исатайды

Жігіт ед төрт тұрманы түгел сайлы,-дейді.


Бес қару. «Ер қаруы – бес қару» дейді халық мақалында. Бес қару тіркесі ертегі жырларда жиі кездеседі.

Берік сауыт кигізді,

Садағын сала байланып.

Бесеуін тамам ілгізді.

Бес қару деп тартыспақ (садақ), атыспақ (мылтық), шанышпақта (найза, сүңгі) шабыспай (қылыш, алдаспан, селебе) салыспақ (шоқпар, айбалта) сайыстарында жекпе-жекте жұмсалатын қаруларды атаған.

Үш жұрт

Жігіттің үш жұрты бар: өз жұрты, қайын жұрты, нағашы жұрты.


Халық арасында мұны: өз жұртың – күншіл, қайын жұртың – міншіл, нағашы жұртың – сыншыл деп те атайды.

Үш қуат
1. ажал қуат. 2. жүрек қуат. 3. тіл қуат.

Үш ғайып

1. Ажал ғайып. 2. Қонақ ғайып. 3. Несібе ғайып.

Үш арсыз
1. Ұйқы арсыз. 2. Тамақ арсыз. 3. Күлкі арсыз.

Үш дауыз

1. Мінез. 2. Кәрілік. 3. Ажал.

Үш жамандық

1. Нақақ қан төгу. 2. Кісі малын нақақ лау. 3. Ата-бабадан қалған ескі жұртты бұзу.

Үш жақын

1. Жан тәтті. 2. Мал тәтті. 3. Жар тәтті.

Үш көз
1. Су анасы – бұлақ. 2. Жол анасы – тұяқ. 3. Сөз анасы – құрақ.

Үш тоқтам

1. Ақыл-арқан. 2. Ой-өріс. 3. Адам-қазық.

Төрт кітап
1. Тәурат – Мұсаның кітабы.

2. Зәбур -  Дәуіттің кітабы.

3. Інжіл – Исаның кітабы.
4. Құран – Мұхаммедтің кітабы.

Төрт қылыш

1. Хәмхәм. 2. Сәмсам. 3. Зұлқожа. 4. Зұлпықар.

Дүниенің төрт бұрышы

1. Шығыс. 2. Батыс. 3. Оңтүстік. 4. Солтүстік.

Бес қару

1. Садақ. 2. Мылтық. 3. Найза. 4.. Қылыш. 5. Айбалта.

Бес парыз

1. Құдайдың бірлігі мен Мұхаммедтің пайғамбарлық қасиетін мойындау. 2. Намаз оқу. 3. Ораза ұстау. 4, Қайыр садақа беру. 5. Иман және ихсан «адамгершілік және рахымшылық).

Жеті Шәріп (жеті әулие)

1. Мекке Шәріп. 2. Мәдина Шәріп. 3. Бухан Шәріп. 4. Шам Шәріп. 5. Қатым Шәріп. 6. Құддыс (Мысыр) Шәріп. 7. Кәлләм Шәріп (Құран).

Жеті қазына

1. Ер жігіт. 2. Сұлу әйел. 3. Ақыл, білім. 4. Жүйрік ат. 5. Қыран бүркіт. 6. Берен мылтық. 7. Жүйрік тазы (ит).

Жеті ата

1. Ата. 2. Әке. 3. Бала. 4. Немере. 5. Шөбере. 6. Шөпшек. 7. Немене.

Жеті жұрт
1. Құрғақшылық. 2. Жұт (мал қырылу). 3. Өрт. 4. Оба. (ауру). 5. Соғыс. 6. Топан су. 7. Зілзала (жер сілкіну).

ІҮ Рольдік ойындар

Студенттердің тіл байлығын сөйлеу мәдениетін танытуда рольдік ойындардың орны ерекше. Рольдік ойынның мәні ойын барысында дәріс алушының тілдік қатынас жасауға деген талабын ашады. Рольдік ойындар ғана үйренушінің сөздік қорын молайта түсіп, өз бетінше тілді үйренуге үлкен септігін тигізеді. Сан есімге байланысты тіл дамыту жұмысын жүргізгенде рольдік ойындарды ойнаудың мәні ерекше.

«Жаңа таныс» ойыны.  Сіз талапкерсіз. Сіздің қолыңызда емтиханға қажетті кітап болмай тұр. Сіз оны бейтаныс замандасыңыздың қолынан көрдіңіз. Енді осы сәтті пайдаланып сол кісімен танысыңыз. Кітабын сұрай отырып, әңгіме арасында тілдік әдептілікті сақтауға болады.
«Досыңыз қонақта» ойыны. Сіз досыңызды алғаш рет қонаққа шақырдыңыз. Шаңырағыңызға таныстырдыңыз. Шаңырақ мүшелерін досыңызбен жекелеп таныстырыңыз. Бұл ойынға 4-5 студент араласуына болады. Қонақты алғаш рет өз шыңырағыңызда қалай қабылдау рәсімін ескере кеткеніңіз жөн.

«Жатақханада» ойыны. Сізге жатақханаға орналасу қажет. өзіңізбен жауапты кісілер арасында қандай әңгімелер болуы мүмкін. Студенттер арасынан комендантты, төсек беруші қызметкері, төлқұжат есебінен жүргізетін қызметкерін және студенттер қалашығының директорын тиесілі рольдерге тағайындап алу керек. Сонан соң жатақханаға орналасу процесін жалғастыруға болады.
«Нағыз адамдар өмірінен» ойыны. Бұл ойынды радиохабар түрінде өткізген жақсы. Хабарды жүргізушіні анықтап алған соң, нақты дара тұлғаны өзіне пір тұтатын шәкіртін белгілеуі керек. Сонан соң адамның өмір жолы, шығармашылығы, еңбектері туралы әңгімеленеді. Шәкірттеріне сөз беріліп, нағыз адам туралы пікірін бөлген жоқ.

      Міне, осындай бағыттағы рольдік ойындар студенттердің тілін дамытып, қоғамдық өмірдің сан алуан саласында қандай қарым-қатынас жасау керектігін үйретеді. Қазақ тілінде сөйлей білу қабілетін жетілдіреді.

Ү Грамматикалық ойын


«Білім мен дәстүр сыны» ойыны. Сан есімнен алған білімімізді әрі салт дәстүрімізді ьіліп үйрену мақсатында «Білім мен дәстүр саны» атты ойын ойнадық. Қосымша тақтадағы «білім мен дәстүр сыны» деп жазылған ақ қағазға он төрт қалташа жапсырылған,әр қалтада екі сұрақтан бар. Оның біріншісі – теориялдық материалға, ал екіншісі – салт дәстүрге байланысты.
№1 Кеспе қағаз

1. Ең аз және көп буыннан құралған дара сан есімдерді атаңдар.

2. «Ит көйлек» деген ұлттық болмыс атауын қалай түсінесің?

№2 Кеспе қағаз

1. Дауыссыз т әрпінен басталып, сол т әрпімен аяқталатын қандай сан есім?

2. Киіз үй неше бөліктен тұрады?
№3 Кеспе қағаз

1. Екі буынды дара сан есімдердің соңғы буынын алып тастаса, бұйрық етістік шығады. Ол қандай сан есімдер?

2.  Қонаққа тартылатын табақ түрлері.

№4 Кеспе қағаз

1. З әрпі мен нольден құралған сөз қай сан есім?
2. Жеті атаңызды айтыңыз.

№5 Кеспе қағаз


1. Бірінші сыңары сан есім болып, кісі аттарын білдіретін біріккен сөздерде қандай сан есімдер қолданылатын кім айтады?
№6 Кеспе қағаз

1. Оннан 20-ға дейінгі сан есімдердің қазақша айтылуы мен орысша айтылуына қандай айырмашылық барын ойлап көріңдерші. Ол үшін салыстырып айтып, жазып көріңдер,

2. Бата беру туралы не білесің? 
№7 Кеспе қағаз

1. Сөйлем ішінде сан есімдер зат есімнен кейін қолданыла ма? Ойлап көріңдерші.

2. Сен әкеңнің әкесіне кім боласың? (немере)

№8 Кеспе қағаз

1. Алтау ала болса, ауыздағы кетеді.

Төртеу түгел болса, төбедегі келеді,-деген мақалдың мағынасын қалай түсінесіңдер? Мұндағы алтау, төртеу сөздерін қандай сөздермен алмастыруға болады?

2. Қазақ халқы қыста жейтін малының етін не деп атайды? (соғым)

№9 Кеспе қағаз


1. Құрамында жинақтық сан есімдері келетін, жануарлар мен жәндіктер туралы өздерің оқыған қандай жұмбақ естеріңде бар? Ойланыңдаршы.

2. Ата-анаға қызының баласы кім болады? (жиен).

№10 Кеспе қағаз

1. Қандай жағдайда жай цифр арқылы таңбаланатын реттік сан есім мен кейінгі   сөздің арасында дефис қойылмай жазылады. Мысал жазып кім көрсетеді?

2. Түйенің сүтін не деп атайды? (шұбат).

№11 Кеспе қағаз
1. Бес әріппен жазылып, бір цифрмен таңбаланатын қай сан есімдер?

2. Иесі – сәби, өзі оған әрі төсек, әрі үй (Бесік)

№12 Кеспе қағаз

1. Оң оқыса да теріс оқыса да бірдей ұғымжа айтылатын қай сан есім екенін кім жазып көрсетеді.

2. Жылқы малының бес жасқа дейінгі аттарын ата (Құлын жабағы құнан, дөнен, бесті)

№13 Кеспе қағаз

1. Бірінші буыны жіңішке, езулік.

Екінші буыны – есімдік

Тұтасынан алғанда,

Ол – ағаш, тым биік (Емен)

2. Биенің сүтінен жасалатын сусынды ата? (Қымыз)

№14 Кеспе қағаз

1. Бір ақынның атында,

Екі әріп, төрт буын.

Төртеуінде бітеу буын

Мұны тауып қанекей

Айтар ма екен кім бұрын? (Сұлтанмахмұт)

2. Мезгіл атауларын ата. (таң, сәске, түс, бесін, кешқұрым, намазшам, екінді ақшам т.б.)

«Хан талапай» ойыны

Осыған қосымша студенттердің білімі мен дәстүр сайысына байланысты. «Хан талапай» ойынын да ойнатып біріншіден ұлттық ойынды үйренсе екіншіден, өздерінің білімін сынаққа салды.

«Хан талапай» ойнында студенттер дөңгелене отырады, ал ойын жүргізуші қолындағы асықтарды ортаға қарай шашады. Ойын кезінде кім аз асық жинап алса, сол жеңілген болып есептеледі. Жеңілген оқушы берілген сұраққа жауап беріп, шарттарды орындайды.


Ол – жұмбақ шешу, сөйлемнің жалғасын табу, мақал-мәтел айту, ән орындау ұлттық ойынның түрлерін орындау, т.б.


«Соқыр теке», «Қоржын той», «Көкпар», «Орамал тастау» т.б.


«Сақина салу», «Теңге алу», «Аңға шығу», «Құс салу», «Жануарлар қалай үндейді», «Қалай айтуды білемін» ойындарын ойнату арқылы студенттерге өтілетін тақырыпты қызықты етіп меңгеруге ойынды үйренуге болады.
«Кім жылдам жалғастыра алады?» ойыны


Төмендегі сөздерге лайықты сөздерді тіркеп, кім жылдам жалғастыра алады?


Бір шымшым, бір жайым, бір шөкім, бір қайнатым, бір салым, бір асым, бір жұтым, бір ұрттам, бір ауыз.


Жауабы: бір шымшым тұз, бір жайымнан, бір шөкім бұлт, бір қайнатым шай, бір салым ет, бір жұтым су, бір ұрттам су, бір білем ет, бір ауыз сөз т.б.

Сан есіммен байланысты өз ойыны


Бір бала сан айтады, екінші бала оның айтқан сан есіміне ұйқасып келетін сөз тауып айтады.

Бірінші бала: - Бірінші

Екінші бала: - жұмысқа кірісші

Б.б: - Екінші

Е.б: - Менің ағам егінші

Б.б: - Үшінші

Е.б: - Сен мені түсінші

Б.б: - Төртінші

Е.б: - Суретті көрсінші

Б.б: - Бесінші

Е.б: - Қонаққа келсінші

Б.б: - Алтынші

Е.б: - Тойға бармай қалсыншы

Б.б: - Жетінші

Е.б: - Қуып мені жетсінші

Б.б: - Сегізінші

Е.б: - Соғымның семізінші

Б.б: - Тоғызынші

Е.б: - Тамаққа тойғызсыншы
Б.б: - Оныншы
Е.б: - Біздің үйге қонсыншы
Санама

Бір анам берген несіпте – 

Бірімде болдым бесікте.

Екімде төрде талпынып,

Еңбектеп жеттім есікке.

Үшімде шүлдір-шүлдірмін,

Үшкіл де тілмен күлдірдім.

Төрт емес, өрде сүрініп,

Төртімде кеттім жүгіріп.

«Бес...» дедім сүндет тойында,

Белсеніп кірдім ойынға.

Алғаш мен тартып ат жалын,

Алтыда таппақ жаттадым.

Жетіден әрі жетіліп,

Сегізге келдім секіріп.

Тоғызда ақыл тоқыдым,

Он жаста үздік оқыдым.

ҮІ Жалпы топтық тапсырма


Мұнда топ мүшелерінің бірі қарсы топқа сан есім сөздері бар әдебиеттен мысалдар оқиды. Қарсыласы үзінді қай шығармадан алынғанын және авторын айтып, мағынасына, құрамына қарай талдайды.


Мысалдар. 
1.
Қырықыншы ма,

Елуінші ме ғасырда


Ғасырлар жиналып, ғасырлар съезін ашуда.


Адыра қалып алтының мен ұраның,


Парасат, ақыл арнаға сыймай тасуда.


Өткен ғасырлар, жеткен ғасырлар жиналып,


Таңырқар сонда жиырмасыншы ғасырға!
«Ғасырлар съезі».
      2.
Өзімнің есебімде - 

Мен биыл дәл қырықтың бесеуінде

Кім біледі...


Ендігі қалған өмір,


Неше жылға жетерін,


Неше күнге


Ұмыт болып есебің, өсегің де,


Ұйықтап кетсем болғаны төсегімде,


Қырықтың бесеуінде.
«Өзімнің есебімде».
3.   Сұқтанып тұрып жанарың,

Сұрыма неге қарадың?


Солай да, солай қарағым,


Отыздан асып барамын
«Отыздан асып барамын».

4.   Келісетін мемлекеттер елшісіне ұсынған,

Қабақ бағып, қыл үстінде біз отырмыз – үш адам.

Үшеу ара жоқтан бар қып бір әңгіме бастаймыз.

Бастаймыз да, жалғай алмай, жібін үзіп тастаймыз.


Жараспайды әзіліміз, жараспайды күлкіміз,


Үшеуміз де ашылмайтын кілтсіз қара құлпымыз.

«Жұмбақ».

ҮІІ Сан есімдерге байланысты

 тест сұрақтарын шешеді.

1. Екеуі де болса, бірі еді,

Біреуі болса, өзі де
«Дариға жүрек».


Бұл өлеңде сан есімнің қай түрі бар?

2. Кетіп жатыр біреудің бауырласы.

«Қанаттарым менің».



Біреудің – қай сөйлем мүшесі?

3. Көктем кетті, күзі міне жуықтады

Бармысындар бауырлар, қырықтағы?

Бәрің тірі қалдың ба, қарығанда

Қырықыншы жылдардың суықтары?



«Құрдастарға».


Өлең тармақтарында сан есімнің мағынасына қарай қай түрі бар?
4. Сәлемімді біреулер алмай кетсе,

Екі  иығым салбырап пәс қаламын.

«Біреулер мерт қылып аламын деп».

Өлең тармақтарындағы сан есімдер құрамы жағынан қай түріне жатады?


Мұғалімнің қорытынды сөзі.



Қорыта айтқанда, болашақ мамандарымыз қазақ тілінің сыр-қырын үйреткенде, жоғарыдағыдай дәстүрлі емес әдіс-тәсілдерді түрлендіре өткізсе сабақтың деңгейі жоғары болмақ. Шәкірттерді ойнай отырып ойландыру, іздендіру, өз бетінше жұмыс жасауға дағдыландыру болашақта еңбек сүйгіш, білімпаз, азаматтар тәрбиелеуге барар тиімді жолдың бірі деп есептеймін.

ҮІІ Студенттер білімін бағалау


Сабаққа белсене қатысып, жақсы жауабымен көзге түскен студенттерге тиісті баға қойылады.
ІХ Үйге тапсырма

1. Өз ойыңнан сан есім болатын мақал-мәтелдерді қатыстырып,»Қазақша жыл қайыра білесіз бе?» тақырыбына эссе жазу.
Пайдаланылған әдебиеттер:

1. А.Ысқақов. Қазіргі қазақ тілі. Морфология. Алматы, 1991 ж.

2. С.Исаев. Қазіргі қазақ тіліндегі негізгі грамматикалық ұғымдар. Алматы, 1998ж.
3. Шаңырақ энциклопедиясы. Алматы, 1999 ж.

4. М.Мақатаев. Өмірдастан. Алматы, 2016 ж.
5. Қазақ тілі мен әдебиеті журналы. № 1-9. 2020 ж.

Қазіргі қазақ тілі пәні бойынша 

                                 тест сұрақтары

                       Құрастырған:   
Молдадосова ШолпанЕсенбековна
                                                           Қазақ тілі мен әдебиеті
                                                                 пәнінің оқытушысы

                    Қазіргі қазақ тілі пәні бойынша тест сұрақтары

                       Құрастырған:   
Молдадосова ШолпанЕсенбековна

                                                           Қазақ тілі мен әдебиеті

                                                                 пәнінің оқытушысы

1. Фонетика тіл білімінің қандай саласы?

а) тілдегі дыбыстарды әріптермен беру жағын қарастыратын;


в) тілдің дыбыстық жүйесін тарихи тұрғыдан зерттейтін;

с) тілдің дыбыстық жүйесін зерттейтін;


д) сөздердің тұтас жиынтығын қарастыратын;

е) сөздердің грамматикалық құрылысын тексеретін;

2. Тіл білімінің фонетика саласы зерттеу мақсатына қарай қалай топтастырылады?

а) сипаттамалы, тарихи, салыстырмалы, салғастырмалы

в) физиологиялық, эксперименталдық, фонология

с) жеке фонетика, жалпы фонетика

д) салыстырмалы, физиологиялық, жеке фонетика

е) физиологиялық, акустикалық.

3. Фонетикалық зерттеуде қолданылатын әдістерді атаңыз
а) иллюстрация, демонстрация әдісі

в) хабарлау әдісі, түсіндіру әдісі

с) палатографтық, ренгенографикалық әдіс

д) акустикалық әдіс, соматикалық әдіс

е) спектографтық, кимографтық әдіс.

4. Туыстығы жоқ, құрылымы әр басқа тілдердің дыбыстық жүйәсін салыстырып зерттейтін фонетиканы белгілеңіз.

а) синхрониялық фонетика

в) салғастырмалы фонетика

с) диахрониялық фонетика

д) салыстырмалы фонетика

е) эксперименттік фонетика

5. Сөздер мен морфемалары бір-бірінен мағына және форма жағынан ажыратуға септігі бар тілдің ең кішкене  функционалды единицасын атаңыз?

а) фонема
в) фраза 
с) әріп

д) морфема

е) дыбыс

6. Мына сөздердің ашық буынды қатарын табыңыз.

а) шкаф

в) де, не, станок, үкі, ыдыс
с) ант, өрт, қант

д) бар, бұлт, әріп

е) қант, жалт-жұлт.

7. Тіл ғылымының лексиканы тексеретін салаларын анықтаңыз.

а) этимология, лексикология, семасиология, лексикография

в) морфология, лексикология
с) синтаксис, плисемия

д) грамматика, стилистика

е) морфология, синтаксис

8. Сөздердің мағынасын, мағыналық өзгерісін зерттейтін ғылым.

а) фразеология

в) лексикология

с) этимология

д) семасиология
е) морфология

9. Шұғыл дауыссыздарды сыз

а) т, д, с, з, ш, ж, ц, ч

в) п, б, т, д, к, г, қ, ц, ч, м, н, ң

с) т, д, с, з, ж, ц, ч, н, л, р

д) ф, к, қ, т, ш, с, х, п, ц, ч

е) с, ж, к, г, қ, н, л.
10. Барлық сөз табына қатысты болатын, түбір тұлғасында ғана омоним болып, қалған уақытта әр сөз өзіне қатысты түрлене беретін омонимдерді көрсетіңіз.

а) аралас омоним

в) лексикалық-грамматикалық омонимдер

с) лексикалық омонимдер

д) парсы сөздерінен жасалынған омонимдер

е) грамматикалық омонимдер

11. Ескі наным бойынша атын тура айтуға тыйым салынған сөздер.

а) эвфемизм

в) табу

с) дисфемизм

д) варваризм

е)неологизм

12. Түбірі басқа тілдік сөздер деп қандай сөздерді атаймыз.

а) қысқарған сөздер

в) туынды сөздер

с) кірме сөздер

д) диалект сөздер

е) көнерген сөздер

13. Мына сөздерден дисфемизм сөздерді табыңыз.

а) ауру, қөқ мылжың, ұры, керең, боқ мұрын

в) келін, ене, қайынсіңлі, бажа

с) құрт ауру, сараң естиді, аяғының сылтымасы бар

д) әулие, қорасан, мейман, қонақ

е) қайынене, қайыната, балдыз
14. Әрбір тілдің сөздік құрамында жалпылама ортақ лексикамен қатар,ғылым мен техниканың, өндіріс пен шаруашылықтың әр саласына байланысты кездесетін сөздерді белгілеңіз.

а) кірме сөздер

в) арнаулы сөздер

с) кітаби сөздер

д) бейнелі сөздер

е) диалект сөздер

15. Дәуірі өтіп, сол ескі заманның өзімен қоса жоғалған сөздерді белгілеңіз.

а) историзмдер

в) архаизмдер

с) варваризмдер

д) термин сөздер 

е) кірме сөздер

16. Фразеологизмдердің дербес лингвистика саласы екендігін танытатын басты белгісін атаңыз.

а) мақал-мәтелдерде кездесетіндігі

в) сөйлемде орын ауыстыруға келмейтіндігі

с) біршама аяқталған ойды білдіретіндігі

д) даяр қалпы, мағына тұтастығы, тіркес тиянақтылығы

е) көп мағыналы болып келетіндігі

17. Фразеологиялық антонимдерді белгілеңіз.

а) бетінен оты шықты – беті бүлк етпеді
в) арықтату – семірту
с) баю – кедейлену

д) алды – арты

е) үлкен – кіші

18. Бір заттың, не құбылыстың атауы екінші затқа, не құбылысқа өзара іргелес, шектес болуының негізінде сөз мағынасының ауысуын қалай атаймыз?

а) синекдоха

в) метонимия

с) метафора

д) кірме сөздер

е) табу

19. Бір тілдің өзінде баламасы бола тұрып, өмірге қажет болмаса да өзге тілден орынсыз қолданылған сөздерді анықтаңыз.

а) диалектизмдер

в) көнерген сөздер

с) варваризмдер

д) кірме сөздер

е) табу

20. Морфемалар жігінде қатар келген дауысты және дауыссыз дыбыстардың бір-біріне ықпал етіп, бейімделіп айтылуы қалай аталады?

а) сингармонизм

в) аккомодация
с) ассимиляция

д) диссимиляция

е) орфография

21. Қазақ орфографиясының негізгі принципін көрсетіңіз.

а) морфологиялық принцип

в) фонетикалық принцип

с) дәстүрлік принцип

д) дифференциялаушы принцип

е) орфография, орфоэпия

22. Грамматика қандай ғылым?

а) грамматикалық амал-тәсілдерді зерттейтін

в) сөз және оның формаларын зерттейтін

с) дыбыстық жүйені зерттейтін

д) сөз және оның шығу төркінін зерттейтін

е) грамматикалық құрылысын зерттейтін

23. Сөзден жаңа форма тудыратын морфема.
а) көптік жалғауы

в) септік жалғауы

с) тәуелдік жалғауы

д) жұрнақтар

е) жіктік жалғауы

24. Сөз және оның құрамын зерттейтін ілім.

а) фонетика

в) лексика

с) пунктуация

д) морфология
е) синтаксис

25. Дыбысталуы мен таңбалануы бірдей, мағыналары бір-біріне үйлеспейтін жұрнақ.

а) құранды жұрнақ

в) құнарлы жұрнақ

с) синоним жұрнақ

д) кірме жұрнақ

е) омоним жұрнақ

26. Біл, білім, білгіш, білімпаз сөздері сөз формаларының қай түріне жатады?
а) туынды сөз

в) біріккен сөз
с) түбірлес сөз

д) кіріккен сөз
е) түбір сөз

27. Морфлогияның зерттейтін оъектісі.

а) сөз және оның формалары

в) сөздің шығу төркіні
с) сөз, сөз тіркесі, сөйлем

д) сөздің көп мағыналылығы
е) сөздің лексикалық мағынасы
28. Қазақ тіліндегі сөз тудыру тәсілі.

а) семантикалық тәсіл
в) морфологиялық, синтаксистік
с) лексика-грамматикалық тәсіл
д) лексика-семантикалық тәсіл
е) лексика-морфологиялық тәсіл

29. Кіріккен сөздерді көрсетіңіз.
а) айбалта, аққу, аққұтан

в) қайын, ағайын, биыл

с) орынбасар, қаламсап

д) Екібастұз, Көкжиек
е) шекара, оттегі

30. Қазақ тіліндегі барлық сөздер семантикалық және морфологиялық белгілеріне қарай қалай топтастырылады?
а) атаушы, көмекші, одағай сөздер
в) жалаң, күрделі сөздер
с) түбір, туынды сөздер
д) қос сөз, түбірлес сөз
е) қысқарған сөз, тіркес сөздер
31. Көмекші сөздер қандай топтарға жіктеледі?
а) үстеу, еліктеуіш
в) бейнелеуіш, одағай
с) демеуліктер, септеуліктер
д) одағай, қаратпа сөздер
е) көмекші есім, көмекші етістік, шылау
32. Атаушы сөздерді қандай топтарға бөлуге болады?
а) көмекші есім, көмекші етістік
в) зат есім, сын есім
с) одағай сөздер
д) есімдер, етістіктер

е) шылау, үстеу

33. Тілдің грамматикалық құрылысы деген не?
а) тілдегі дыбыстардың жиынтығы
в) сөздердің лексика-семантикалық тобы
с) сөздердің мағыналық бөлшегінің жиыны
д) сөздердің лексика-грамматикалық белгілерінің жиынтығы
е) әрбір тілдің өзіне тән грамматикалық амал-тәсілдерінің жиынтығы
34. Оңаша тәуелденіп тұрған сөйлемді табыңыз.
а) менің ағама жазған хатым тым келте болды.
в) апам екеуіміз күні бойы оңаша әңгімелестік

с) шамның жарығы түбіне түспейді
д) Айсапардың інісі Еркін – момын жігіт
е) ер қанаты – ат

35. Сөздің өзіне тән мағынасы бар ең ұсақ бөлшегін атаңыз.

а) фонема
в) омофон

с) синтагма
д) лексика
е) морфема

36. Дерексіз (абстракті) ұғыммен байланысты зат есім сөздерді табыңыз.

а) ағаш, су, шөп
в) сүт, темір

с) гүл, топырақ, күрек
д) әке, ата, шеше, әже
е) ақыл, ой, қасиет, қуаныш
37. Зат есімнің неізгі синтаксистік қызметі.

а) бастауыш, толықтауыш, анықтауыш

в) бастауыш, баяндауыш

с) толықтауыш

д) пысықтауыш

е) баяндауыш, толықтауыш

38. Көмекші есімді сөйлемді сызыңыз.

а) төрт бөлмелі тас үй салқын да, жайлы

в) сыртын көріп ішіне түңілме

с) ерте ояндым, ойландым

д) мен бүгін шаршадым

е) әй, сен өзің әрі кетші

39. Ғаламзат (не?) есімдерін табыңыз.

а) жылқы, сиыр, қой, аю, қасқыр

в) директор, бастық, ханым

с) ғалым, еңбекқор, суретші

д) немере, шөбере

е) мұғалім, дәрігер, заңгер

40. Етістіктерден зат есім тудыратын өнімді жұрнақ жасалған сөздер.

а) құймақ, жұмбақ, оймақ

в) өткірлік, батылдық, батырлық

с) алым, сенім, білім

д) егінші, тілші, тарихшы

е) кісілік, адамгершілік, итшілік

41. Зат есімнің рең мәнін тудыратын жұрнақтарын табыңыз.

а) –мақ, -мек, -бақ,-пақ, -пек
в) –хана, -стан, -кент, -кеш

с) –тай, -жан, -сымақ, -қай

д) –ма, -ме, -ба, -бе, -па, -пе

е) –уыл, -уіл, -қын, -кін
42. Нағашы, жиен, бөле сөздері зат есімнің қай тобы?

а) көптік мәнді есім

в) эмоциялы-экспрессивті мәнді

с) адамзат есімі

д) ғаламзат есімі

е) көмекші есім

43. Жіктік жалғауы жалғанатын сөзді анықтаңыз.
а) қалам

в) мекеме

с) мұғалім

д) арыстан

е) мектеп

 44. Төмендегі сөздер бір категориядан екінші категорияға көшу процесінің қайсысына жатады? Жақсыдан үйрен, жаманнан жирен.

а) субстантивтену (зат есімге айналу)
в) адъективтену (сын есімге айналу)

с) адвербиалдану (үстеуге айналу)

д) прономилдану (есімдікке айналу)

е) вербалдану (етістікке айналу)

45. Көмекші есімді сөйлемді табыңыз.

а) қарағай ішінен кірпілер шыға келді

в) күн бұлттанып, желдете бастады

с) апта бойы қоршауда болдық

д) өлімнен ұят күшті

е) ана баласын шексіз сүйеді

46. Морфологиялық тәсіл арқылы жасалған сын есімдер.

а) жалаң сын есімдердің тіркесуі

в) өнімді, өнімсіз жұрнақ арқылы

с) қосарлану арқылы
д) сөздердің симантикалық жағынан дамуы

е) сөздердің бірігуі арқылы

47. Кісенашқан. Осы күрделі сөз төмендегі грамматикалық формуланың қай түрімен жасалған?

а) зат есім+зат есім

в) сын есім+зат есім

с) зат есім+етістік

д) сан есім+зат есім
е) сан есім+етістік
48. Туынды зат есімді көрсетіңіз.

а) қап-қараңғы

в) көкшіл-ақшыл

с) тоқсан, жүз

д) айтыс, білім

е) күндіз, бүгін

49. Реңк мәнін тудыратын жұрнақ жалғанған сөзді табыңыз.

а) оймақ, бармақ

в) асхана, арбакеш

с) балақай, анажан

д) көрме, қойма
е) жасауыл

50. Жалпы есімдерді белгілеңіз.

а) Ботагөз, Ұлпан

в) Досжан, Амангелді

с) Сырдария, Арал теңізі

д) Арал, тау, оқушы

е) Кавказ, Тянь-Шань

51. Затты жеке-дара атамай, оның жиынын тобымен атайтын зат есімдер.

а) жалқы есім

в) жалпы есім

с) көптік мәнді есім

д) дара зат есім

е) күрделі зат есім

52. Есімдерден сын есім тудыратын өнімді жұрнақтар.
а) –паз, -қой, -қор

в) –уық, -уік

с) –лы, -лі, -сыз, -сіз

д) –ыс, -іс

е) –шылап, -шілеп

53. Асырмалы шырайда тұрған сын есімді көрсетіңіз.

а) әп-әдемі, қап-қара

в) үйлі-баранды, берекелі

с) тәтті, дәмді

д) өте әдемі, тым суық

е) қышқылдау, қызылдау

54. Сын есімнің категориясын көрсетіңіз.
а) тәуелдену категориясы

в) рай категориясы

с) жіктеу категориясы

д) шақ категориясы

е) шырай категориясы

55. Баяндауыш қызметінде жұмсалып тұрған сын есімді табыңыз.

а) оймақ ауыз, қара көз келіншек есіктен кіре сәлем берді

в) үш ақ нәрсе адамның қасиеті; ыстық қайрат, нұрлы ақыл, жылы жүрек

с) балғын жырым кірпіш болып қаланды

д) жас балаға үйде от жоқ, маздап тұрған

с) үлкен үй жайлы да салқын

56. Бірер, жүз қаралы сөздері сан есімнің семантикалық тобының қай түріне жатады?

а) жинақтық

в) болжалдық

с) есептік

д) бөлшектік
е) реттік
57. Сын есімнің семантикалық тобын көрсетіңіз.

а) сапалық, қатыстық

в) салыстырмалы, күшейтпелі

с) есептік, реттік

д) дара, күрделі

е) негізгі, туынды

58. Сан есімнің семантика-морфологиялық тобына жататын түрін көрсетіңіз.

а) мезгіл

в) жинақтық

с) дара

д) септеулік

е) жіктеу

59. Көбейтілімелі жол арқылы жасалған сан есімді табыңыз.

а) 11, 19, 215

в) 200, 500,  4000, 8000

с) 3910, 2718, 1956, 9185

д) 999, 515, 320

е) 777, 109, 507

60. Заттың белгісі біркелкі болмай, рең жағынан әр түрлі дәрежеде болатынын көрсететін форма.

а) есімше категориясы

в) етіс категориясы

с) рай категориясы

д) шырай категориясы 

е) шақ категориясы

61. Асты сызылған сөз сан есімнің семантика-морфологиялық тобының қай түріне жатады?
Атадан алтау
Анадан төртеу
Жалғыздық көрер жайым жоқ

а) реттік

в) есептік

с) болжалдық

д) жинақтық

е) белгісіздік

62. Жіктік жалғаулы сөздің сөйлемдегі синтаксистік қызметі.

а) бастауыш

в) пысықтауыш

с) толықтауыш

д) анықтауыш

е) баяндауыш

63.Жүзден бірі, ширегі, төрттен үші сөздері сан есімнің семантикалық тобының қай түріне жатады?

а) есептік

в) реттік

с) болжалдық

д) бөлшектік

е) жинақтық
64. Атрибутивтік есімдіктер сөйлемде қандай қызмет атқарады?

а) бастауыш

в) анықтауыш

с) баяндауыш

д) пысықтауыш

е) толықтауыш
65. Белгісіздік есімдігін көрсетіңіз.
а) өзім

в) ешқандай

с) кейбіреу

д) бәрі

е) кім

66. Сөйлемде септік жалғауында тұрған есімдік, есімдіктің семантикалық тобының қай түріне жатады?  Саған сенбесем, сырымды айтпас едім
а) сілтеу

в) белгісіздік

с) жіктеу

д) болымсыздық

е) сұрау

67. Қалай? Қайтіп? Қалайша? Қай сөз табының сұрақтары?

а) есімдік

в) үстеу

с) етістік

д) сын есім

е) сан есім

68. Барлық, барша, бүкіл сөздері қай сөз табына жатады?

а) зат есім

в) есімдік

с) етістік

д) сын есім

е) үстеу

69. Заттық ұғымды білдіретін болымсыздық есімдікті табыңыз.

а) еш, ешбір

в) дәнеңе, ешнәрсе

с) ешқандай, ештеңе

д) ешкім, ешқайсысы

е) ешқашан, ешуақытта

70. Аналитикалық формантты көрсетіңіз.
а) –ғалы

в) –ып

с) –мен

д) –ып кел

е) –дейін

71. Күрделі құранды етістікті табыңыз.

а) бетке шіркеу түсірме

в) алып кел, бара бер

с) жәрдем бер, үлгі бол

д) жинап ал, сұрап кел

е) бойын аулақ сал

72. Күрделі етістіктің қай түріне жатады? Жәрдем берді.
а) жалаң

в) туынды

с) құранды

д) аналитикалық

е) құрама

73. –атын, -етін, -итін, -йтын, жұрнақтары қай сөз табының категориясы?

а) зат есімнің септік ктегориясы

в) сын есімнің шырай категориясы

с) етістіктің рай категориясы

д) етістіктің шақ категориясы

е) етістіктің есімше категориясы

74. Сабақты етістікті табыңыз.

а) ауылға бардым

в) Астанадан келдім

с) киноны көрдім

д) досыммен сөйлестім

е) Ерболдан сұрадым

75. Аналитикалық формант арқылы жасалған етістікті белгілеңіз.

а) бардым, алдым

в) келіпті, көріпті

с) жүремісін, барамысын

д) жүре ғой, көріп кел

е) айтпа, келме

76. Болымсыз етістіктерді көрсетіңіз.

а) бар, кел,тұр, жүр

в) келді, тұрды, жүрді

с) келіпті, барыпты

д) айтпа, күлме, жүрме

е) айтқан, келген, барған

77. Асты сызылған етістік, етістіктің қай рай категориясына жатады?

Жақсының қасиеті - жарастыру

а) ашық рай

в) шартты рай

с) бұйрық рай

д) қалау рай

е) тұйық рай

78. –тыр, -тір, -т, -дыр, -қыз, -кіз, -ғыз, -гіз қай етістің жұрнағы?

а) ортақ етіс

в) өзгелік етіс

с) ырықсыз етіс

д) өздік етіс

е) негізгі етіс

79. Көмекші етістікпен тіркескен бейнелеуіш сөздерді көрсетіңіз.

а) тарс-тұрс етті

в) дүрс-дүрс соқты
с) ербең-ербең етті
д) сылаңдады

е) жарқ-жұрқ

80. Есімшеден болған анықтауышты көрсетіңіз.

а) қаусаған елге әл бергендей болды

в) менің қарындасым мектепте

с) сенің баяндамаң ұнады

д) Асқар ұзақ уақыт ұйықтады

е) шақпардай кекілі бар қамыс құлақ

81. Сөйлемде үстеу қандай қызмет атқарып тұр? «Не күн туды басына, күні-түні жай таппай». Абай 

а) бастауыш

в) баяндауыш

с) толықтауыш

д) анықтауыш
е) пысықтауыш

82. Зорға, әрең үстеулері үстеудің мағыналық тобының қайсысына жатады?

а) мезгіл үстеу

в) мекен үстеу

с) мөлшер үстеу

д) сын-қимыл үстеу

е) күшейту үстеу

83. «Қас пен көздің арасында» қандай жолдармен жасалған үстеу?

а) жалғаулар арқылы

в) көнелеген формалар арқылы

с) идеомалаған формалар арқылы

д) қосарланған

е) бірігу арқылы

84. Еліктеу сөздің астын сызыңыз.

а) және

в) биыл

с) тарс-тарс

д) қып-қызыл

е) уәде

85. Бейнелеу, еліктеу етістіктерді сызыңыз.

а) жүрген, тұрған

в) көтер, сыз, босат

с) бар, кел, әпер

д) жатпа, айт де

е) тарсылда, күркіре, жарқыра

86. Демеулік шылауды табыңыз.

а) алақай, бес алдым!

в) балам, сөзімді тыңда

с) нанның тәттісін-ай!

д) қуырдақ жедің бе?

Е) құстар ұшып келеді

87. Синтаксистің зерттейтін объектісі.

а) дыбыстар жүйесі

в) сөз тіркесі, сөйлем

с) тұрақты сөз тіркестері

д) сөз мағыналары

е) сөз күрделі

88. Толықтауыш қай септікте тұр? Сол үшін сен оған құрметпен қарайсың.
а) атау

в) ілік

с) көмектес

д) барыс

е) шығыс

89. Айтылған ойдың кімге арналғанын, басқаның көңілін аудару үшін жұмсалатын сөзді көрсетіңіз.

а) қыстырма сөз

в) қаратпа сөз

с) одағай сөз

д) диалог сөз

е) төлеу сөз

90. Үстеудің сөйлемдегі негізгі синтаксистік қызметі.

а) баяндауыш

в) бастауыш

с) толықтауыш

д) пысықтауыш

е) анықтауыш

Қазақ әдебиеті

Сабақтың тақырыбы:

М.Мақатаевтың өмірі мен шығармашылық жолы.

Сабақтың мақсаты:
а) білімділік: М.Мақатаевтың өмірі мен     шығармашылығы туралы жалпы түсінік беру. Жыр жинақтарындағы туындыларын тақырыптарына қарай оқыту.

ә) тәрбиелік: адамгершілікке, инабаттылыққа, ұйымшылдыққа, достыққа, көпшіл бола білуге тәрбиелеу.

б) ой дамытушылық: ойлау қабілеттерін, тіл байлықтарын, түрлі іскерлік ойын түрлері арқылы тапқырлық, ізденімпаздық, қасиеттерін қалыптастыру.

Сабақтың түрі:


Ашық сабақ

Сабақтың көрнекілігі:
портрет, альбом, газет, плакат, журнал, бүктеме, қима қағаз, үнтаспа, карта т.б.

Пәнаралық байланыс:
Тарих, география.

Пайдаланылатын әдебиеттер: 
1. М. Мақатаев. Жыр жинақтары.

2. М. Мақатаев. «Қарасаздан ұшқан қарлығаш». Алматы, Жалын баспасы ЖШС 1999 ж.

3. «Естеліктер», Алматы «Жалын» 1995 ж.

4. Фариза Оңғарсынова. «Шашы ағарған қыз», «Аққу жырлар», Алматы, «Жазушы» 1990 ж.

5. Мұқағали Мақатаев, 1 том «Өлеңдер, поэмалар».

6. Мұқағали Мақатаев, 2 том «Өлеңдер, поэмалар».

7. «Қазақ әдебиеті» газеті, 8 ақпан, жұма, 1991 жыл «Сертіне жеткен ақын» Оразақын Асқар.
8. «Егемен Қазақстан» 9 ақпан 1996 ж. «Мұқағали-мәңгілік жыр» Оразақын Асқар.

9. «Егемен Қазақстан» 31 мамыр 2000 ж. «Монолог» Бақыт Мәжітұлы.

Сабақтың барысы:
І
Ұйымдастыру кезеңі.

ІІ
Өткенді еске түсіру

ІІІ
Үй тапсырмасын сұрау

ІV
Жаңа сабақты хабарлау

Жаңа сабақ

Жоспары:
1. Менің анкетам өлеңі мәнерлеп оқылады.

2.  Бала Мұқағали туралы баспасөз материалдарынан әңгімелеу.
3. Көрініс. «Бала Мұқағали».
4. Поэзия – жүрек тілі. М.Мақатаевтың жыр жинақтары, прозалық т.б. туындыларымен кеңінен таныстыру.
5. Мұқағали әлеміне саяхат. 
а) Мұқағали өлеңдерінен терілген афоризм сөздер.
ә) Мұқағали жырларындағы халықтық дәстүр.

б) Ақын шығармаларындағы көркемдегіш құралдар.

в) Мұқағалидың имандылықты жырлауы

6.   Күнделіктері, блокнот парақтарындағы жазбалармен таныстыру.

7.   Жазылар естеліктер мен туралы. Н.Батанқызы. Ойлағанда өзегңм өртенеді.

      О.Асқар. Сертіне жеткен ақын. Ібітанов. Мен білетін Мұқағали. Ф.Оңғарсынова Аққу         

      жырлар.

8.   Ән сал, жаным. М.Мақатаев сөзіне жазылған әндер орындалады.

1.
Мұғалімнің кіріспе сөзі:
М.Мақатаевтың өмірбаяны, шығармашылығы туралы түсіндіремін.

Мұқағали Мақатаевтың өмірдерегімен таныстыру. М.Мақатаев (9.2. 1931 жылы Алматы облысы, Нарынқұл ауданы «Қарасаз» қазіргі «Энгельс» кеңшары 5.3. 1976 жылы Алматы) – ақын. Орта мектепті бітірген соң ауылдық Кеңестің хатшысы, қызыл отаудың меңгерушісі, КСРО қызметінде болды. 1945-1962 жылы қазақ радиосында диктор, педагогикалық жұмыста 1962-1972 жылы «Социалистік Қазақстан» қазіргі «Егемен Қазақстан», «Қазақ әдебиеті» газеттерінде «Мәдениет және тұрмыс», (қазіргі Парасат), «Жұлдыз» журналдарында бөлім меңгерушісі, 1972-1973 жылы Қазақстан жазушылар одағына әдеби кеңесші. Тұңғыш өлеңі 1948 жылы Нарынқұл ауданы «Советтік шекара» қазіргі «Хан тәңірі» газетінде басылды. Мұқағали есімі көпшілікке «Аппасионата» (1962) поэмасы арқылы танылды. «Ильич» (1964), «Мавр» (1970) поэмаларында Ленин мен Марксті жырлады. Дәуір ұлылығын, замана шындығын шалқар шабыт, асқақ азамат пафос, терең философиялық ой, шынайы үлкен сезіммен бейнелеген. «Қарлығашым келдің бе?» (1968), «Дариға – жүрек» (1972), «Аққулар ұйықтағанда» (1974), Шуағым менің (1975), Өмірдастан (1976), Өмір-өзен (1978), Бәсіре (1981), Соғады жүрек таңдамалы екі томдық (1982), Шолпан (1984), Қош, махаббат (1988), атты поэзиялық жинақтары ұлттық әдебиетімізге қазақ поэзиясының асыл қазынасына қосылған үлкен үлес болды. Оның шығармалары негізінен Отанға, елге, туған халқына деген сүйіспеншілігін махаббаттың өмірге деген құштарлығын жырлауға арналған. Көптеген өлеңдеріне ән шығарылды. Д.Дантенің, у.Шекспирдің, У.Уитменің жекелеген шығармаларын қазақ тіліне аударған. Қазақстан жазушылар одағы 1985 жылдан бері үздік әдеби шығарма авторларына берілетін М.Мақатаев атындағы сыйлық тағайындаған. Ғасыр ауысар тұста Қазақстан Жазушылар одағының шешімімен Мұқағали «Ғасыр ақыны» атанды. М.Мақатаев Қазақстан Республикасының Мемлекеттік сыйлығына өзінің 70 жылдық мерей тойы қарсаңында ие болып отыр.  
1. Менің анкетам

· Туған жерің?

· Ұланымын, Қарасаз деп аталатын ауылдың.

· Туған жылың?

· 1931. Құрдасымын Шәмілдің.

· Жынысың кім?

· Еркекпін ғой, еркекпін!

Және-дағы тәуірмін...

· Шыққан тегің?

· Шаруамын

Бар тірлікпен бағалы оны санаймын.

· Білімің ше?

· Орташа ғой.

Алайда өзім жоғарыға балаймын.

· Ана тілің?

· Қазақша.

· Мынау «Еңбек кітапшамнан» танып ал.

Қысылғанда орысша да, немісше де, тағы бар.

· Қайда істедің?

Оқымаған, дипломсыз демесең.

Бір басымнан бар мамандық табылар.

· Міндеттісің бе әскерге?

· Міндеттімін.

Біздің әлі жас кеуде.

Жауынгердің ұлымын ғой

Жанын қиған Мәскеуге.

· Сөгіс алып көрдіңбе?
· Ол жағынан періште едім дей алмаймын.

Мен мүлде.

Ойлы-қырлы бұл өмірде болады ғой мүлт кету,

Ол өзі бір еншісі ғой ездің әрі ердің де...

· Шетелдерде болдың ба?

· Болғаным жоқ.

Олар маған тұрған да жоқ қол бұлғап.

Қалсам болды, өлсем болды жәйіммен

Осы отырған орнымда-ақ.

· Мекен-жәйің?

· Мекен-жәйім-жер менің.

Жерде жүрген ақын деген пендемін.

Қалам, қағаз, уақыт бер тек аздаған,

Мен өмірді жырлау үшін келгенмін!

2. Бала Мұқағали туралы баспасөз материалдарына әңгімелеймін.

«Ұлан» газетінің № 6, 6 ақпан, 2001 жылы санындағы ақынның 10 жыл бойы бірге оқыған досы әрі туысы Әбдіке Асанов ақсақалмен сыр-сұхбат жасаған «Бала Мұқағали қандай еді?» мақаласымен таныстырамын.

3. Көрініс. Бала Мұқағали.

Қатысушылар:
1. Мұқағалидің әкесі.
2. Әскерге аттанып бара жатқандар.

3. Бала Мұқағали.
Сахна төріне соғысқа аттанушыларды шығарып салып бара жатқан топ шығады. Бірін-бірі қимай келеді.сөзді Сүлеймен бастайды.

Сүлеймен:
Уа, ел-жұртым! Сендерден бір өтінішім бар! Мына, Мұқағалиды тұңғышым болса да өзіме тартпай, жақындатпай әжесінің баласы болып өсіп еді.бетінен иіскеуге етіңіздер!

Тұрған халық:
Рұқсат, Рұқсат!




Сүлеймен баласы Мұқағалидың бетінен сүйеді де, соңғы сөзін 



айтады.

Сүлеймен: 
Ал, Мұқағалиым! Сенің ұлы атаң Қамысбай өлгенде, Мақатай атаң 


жаста екен. Мақатай атаң бұл дүниеден қайтқанда мен де он жаста       



едім. Міне, мен соғысқа аттанып барамын. Сенде он жастасың. Бізге 




құдай әкесінен он жаста қалуды жазған екен, қарағым! Енді, сен 




азаматсың! Анау кәрі әжеңді, шешеңді, екі ініңді саған тапсырдым.




Сен жаспын деме, қарағым, осыларға бас бол! Аман-есен көрісейік.

4. Поэзия жүрек тілі.

Мұқағали Мақатаевтың жыр жинақтары, прозалық т.б. туындыларымен таныстырамын.

5. Мұқағали әлеміне саяхат.

а) Мұқағали өлеңдерінен терілген афоризм сөздер.
* * *


Бір бұйымы бар үйге мұра болар


Қайран біздің аталар-ғұламалар

(«Аққулар ұйықтағанда»)

* * *



Рахатқа бола бес күнгі,



Ренжіте көрме ешкімді.

(«Өмір-өзен», 26-бет)

* * *


Өмірді қалай сыйласаң,


Өлімді сондай жат көрме.






(41-бет)

* * *




Шындық  деген шымылдық біреулерге,




Алқа қылып шындықты жүрер пенде.




Шымылдығын шындық кеп жұлып алса,




Шыбыны ұшып, бейшара кірер жерге.






(«Өмір өзен», 8-бет)

* * *



Достық деген адамның көрігі екен.



Достық деген ақылдыңың серігі екен.






(«Қарлығашым келдің бе?», 47-бет)
* * *




Жамандарды іздеме, өзі табар,




Жақсыларды табуың қиын екен.






(«Мавр», 30-бет)

* * *
Ең бірінші бақытым-халқым менің,

Саған берем ойымның алтын кенін...

Ал екіншібақытым-тілім менің,

Тас жүректі тіліммен тілімдедім...

Бақытым бар үшінші – Отан деген,

Құдай деген кім десе, отан дер ем.







(«Бәсіре», 40-бет)

* * *

Өмір жайлы білгің келсе қартқа бар,


Қан майданнан жалғыз ұлы келмеген.







(«Аққулар»)

* * *

Сен жас буын, жаңа тал,


Гүлің де өсіп, шашырар.


Сарылып оқып, білім ал,

Сөнгенше сәулең асырар.






(«Өмір-өзен, 8-бет)

* * *
Арманда балам, арманда!

Армансыз жүрген жандарға,

Алданба балам, алданба.







(«Өмір-өзен, 8-бет)

* * *


Қалжасын жеп қуанып, шілде жасап,



Сені де, перзентім деп туды-ау ана







(«Шуағым менің», 58-бет)

* * *
Айың анау, күнің мынау, жер міне,

Ау! Адамдар! Жетпей жатыр енді не?

Табиғатқа таласпаңдар ағайын!

Асырайды ол сені, мені елді де.







(«Карл келдің бе?» 152-бет)
* * *
Тоқта, ботам, атаң келеді артыңда,

Дария шалқар даналығын ал, тыңда!

Сенің сәби сәттеріңнің мысқалын

Айырбастап, таба алмай жүр алтынға.

Тоқта, ботам, атаң келеді артыңда.







(«Бәсіре», 80-бет)

* * *

Атамнан қалған мұра ізеттілік,


Арымды соған қойғам күзеттіріп.







(«Шуағым менің», 75-бет)

* * *


Тіршілікте көрінеміз өлместей,



Тұра алмаймыз ерегіспей, белдеспей.



Өтейікші бірімізді-біріміз,



Өшіктірмей, өкпелетпей, сен деспей.







(«Карл келдің бе?»)

ә) Мұқағали жырларындағы халықтық дәстүр
* * *
Әке, сенің тастап кеткен мұраңды,

Төрт немерең көрген шақта қуанды.

Терің сіңген тақияға жармасып,

Алма кезек бірінен соң бірі алды.

* * *


Аттандырып келмеске қара шалды,



Қаңыраған қорада қара шалғы.



Ұңғысынан сырығын суырып ап,



Тамызыққа келіні жаға салды.



Қала берді тат басып қара шалғы.







(Қара шалғы)

* * *
Аппақ тонын – атамның тәбәрігін

Жүзге кел деп арқаңа жаба салам.






(Бауыржан Момышұлы)

* * *



Ұқсайды бар тыныштық жер бетінде,




Ұйқыдағы сәбидің келбетіне.




Ояту былай тұрсын рұқсат жоқ,




Ұйықтап жатқан ұлымды тербетуге.

* * *

Бұзықтың қамшысындай иректелген,


Бұзық ит, сені не сор сүйреп келген.


Тамыз, кәне, сүтіңнен таңдайына


Тажал неме бізді де үй деп келген.







(Қуыс үйден құр шығарма)

* * *
б) Ақын шығармаларындағы көркемдегіш құралдар

* * *
Қартың қазір бір бәйтерек мәуелі,

Сексен емес, жүзіңнен де дәмелі.

* * *
Бұзаудың тіліндей-ақ ала қағаз,

Ағадан ұщып жеткен кептер ме едің?!

* * *
Абыржып асаңды ұстап отырғаның,

Ашулы Грозный патшадайын.

* * *
Бар байлықты қойныма тығып алып,

Әлде мына құмдардай өлсем бе екен.

Әлде мына таулардай бүркеніп ап,

Бүк түсіп, терісқарап жатсам ба екен?!

* * *
Не керек осы адамға?

Бүгін бе, болашақ па?

Ақылғой кәрілік пе, бала шақ па?!

...О, өмір!

О, неғылған сиқыр едің,

Қалай-қалай соғады құйты желің?!

Діңкелеп, шаршап келіп жантайғанда,

Тәтті бір түс көрсеткен ұйқы ма едің?!

в) Мұқағалидық имандылықты жырлауы

* * *
Дін – ғылымның анасы,

Дін – ғылымның әкесі.

Ғылым – діннің баласы,

Дін – ғылымның көкесі.

Ғылым да бар, дін де бар,

Қоқыс та бар, гүл де бар.

Адам ата өлмесін,

Ақыр заман келмесін.

Қол қусырып құдайға,

Ғылым мен дін, бірге бар!

* * *


Сатқын емен,

Сатпаймын дінімді мен,

Өлмейтұғын, өшпейтін күнін білем

* * *
Мүхаммедтің үмбеті – мұсылманмын,

Пайғамбарым қолдайды қысылған күн.

* * *

Қаны аққан қайран менің мұсылманым,

Осы ма екі ортада қысылғаның?!

Бейіштің ақ қанатты ақ құстарын

Айырып ұясынан ұшырғаның?!

Бірігіңдер, әлемнің мұсылманы,

Құрбан болсын құдайым үшін жаның!

* * *
Иә, жаратушы Аллам!

Қолдай гөр, сүйей гөр мені, сүйей гөр!

Қолдары да, қорғаны да жоқ жан ием

Жасаған ием!

Пенделерге табына-табына болған ем.

* * *


Я, Аллам! Адамдарға қас қылма,



Сорлы қылма көк аспанның астында.



Я, Аллам! Жауыздықтан сақтай гөр,



Жамандыққа, жауыздыққа бастырма!

б) Күнделіктері, блокнот парақтарындағы жазбалармен таныстырамын.

* * *
Ақын күнделігінен:
Адам өмірінің бақыты – балалық шақ.

Балалық шақ бақытсыздықпен өтсе,

Санасы бар пенденің бүкіл ғұмырына ақау түскені!...






9 сәуір 1973 жыл.

* * *
Сүйікті балаларым менің!

Ақылсыз юолмаңдар!

Өмір тола қауіп; абай болыңдар!

Өмірдің әрбір құбылысына байыппен,

Ақылмен қараңдар!...

Бір сөзбен айтқанда,

Сүйе де, жек көре де біліңдер,

Бірақ әрқашанда адам қалыптарыңда қалыңдар!

Әрдайым сақ болып,

Әрдайым өздеріңді қорғай біліңдер!...






25 мамыр 1974 жыл.

7. Жазылар естеліктер мен туралы.

а) «Ғажайып даналықтың бір көзі – Мұқағали поэзиясы. Бізде енді поэзия дәуірі басталады» (Ә.Тәжібаев)

ә) «Жұмыр жердің қай түкпіріне барсақ та Мұқағали поэзиясы алдымыздан шығады» (Оразақын Асқар)

б) «...Мұқағали мөлдірліктен, тазалықтан,  биік адамгершіліктен тұратынә (Лашын Әзімжанова)
8.Ән сал, жаным. Мұқағали Мақатаев сөзіне жазылған әндерді тыңдатамын.
Сабақты бекіту: Мұғалімнің қорытынды сөзі

9.Үлестірмелі кеспе қағаз үлестіремін:



Үлестірмелі кеспе қағаз № 1

1.Мұқағали Мақатаевтың өмірі мен шығармашылық жолы туралы айтыңыз.

2.Мұқағали Мақатаевтың қандай өлеңдерін білесіз?



Үлестірмелі кеспе қағаз № 2
1.Мұқағали Мақатаевтың өлеңдеріне жазылған қандай әндерді білесіз?

2.Балаларға арналған ақынның қандай өлеңдер жинағы бар?


Үлестірмелі кеспе қағаз № 3
1.Мұқағали Мақатаевтың қандай лирикалық поэмасы бар?

2.Сазгер Нұрғиса Тілендиевпен қандай шығармашылық байланысын білесіз?



Үлестірмелі кеспе қағаз № 4
1.Мұқағали Мақатаев туралы жазған кімдердің естелігін білесіз?
2. Мұқағали Мақатаевтың соңғы кездегі шыққан қандай жинақтарын білесіз?

Студенттердің ақын туралы ой-пікірлерін тыңдаймын

10. 
а) Мұқағалиды ойлағанда сізді қандай сезім билейді? Сағыныш па, мұң ба?
ә) Мұқағалиды ақын ретінде қалай танисыз.

б) Ақынның қай өлеңі сіздің жүрегіңізге жақын?

в)  Мұқағалиды азамат ретінде қалай бағалайсыз?

Студенттер білімін бағалау



Үйге тапсырма

1.«Жүрегінен жұлдызша тұмар ойған» атты тақырыпта шығарма жазу.

2.»Жырларға толы жүрегім» тақырыбына байланысты ақынның лирикалық өлеңдерін жаттау.
